
TA’LIM MUASSASALARIDA 
XARAJATLARNI MOLIYAVIY 

NAZORAT ETISHNING 
SAMARADORLIGI TAHLILI

Eshonqulov Davlatjon Rajabboyevich
Toshkent Kimyo xalqaro universiteti “Bank ishi va buxgalteriya hisobi” 

kafedrasining mustaqil ilmiy izlanuvchisi

Annotatsiya: Maqolada oliy ta’lim muassasalarida xarajatlarni moliyaviy nazorat etish samaradorligini tahlil etishning 
dolzarbligi va uning asosiy yo‘nalishlari, moliyaviy oqimlarni va davlat mulkini boshqarish samaradorligini ta’minlash 
uchun tegishli moliyaviy nazorat mexanizmlarini yaratish, oliy ta’lim sohasidagi davlat siyosatini tashkil etish, davlat moli-
yaviy nazoratini samarali va keng qamrovli tashkil etish, moliyaviy operatsiyalarda inson faktorini kamaytirish, tizimli yo‘l 
qo‘yilayotgan moliyaviy xato-kamchiliklarning oldini olish masalalariga doir tadqiqot natijalari aks ettirilgan.

Kalit so‘zlar: ta’lim muassasasi, davlat moliyaviy nazorati, ichki audit, davlat moliyasini boshqarish, moliyaviy oqimlar, 
nazorat mexanizmlari, moliyaviy nazorat samaradorligi, moliyaviy mexanizmni shakllantirish, ta’lim sohasidagi davlat 
siyosati.

Abstract: In the article, the relevance of the analysis of the effectiveness of financial control of expenses in higher edu-
cation institutions and its main directions, the creation of appropriate financial control mechanisms to ensure the effec-
tiveness of financial flows and the management of state property, the organization of state policy in the field of higher 
education, the effective and comprehensive organization of state financial control, the results of the research on the 
issues of reducing the human factor in financial transactions and preventing systematic financial errors and deficiencies 
are reflected.

Key words: educational institution, state financial control, internal audit, state financial management, financial flows, 
control mechanisms, effectiveness of financial control, formation of a financial mechanism, state policy in the field of 
education.

Аннотация: В статье показана актуальность анализа эффективности финансового контроля расходов в высших 
учебных заведениях и его основных направлений, создания соответствующих механизмов финансового контроля 
для обеспечения эффективности финансовых потоков и управления государственным имуществом, организации 
отражены государственная политика в сфере высшего образования, эффективная и комплексная организация 
государственного финансового контроля, результаты исследований по вопросам снижения человеческого фак-
тора в финансовых операциях и предотвращения систематических финансовых ошибок и недостатков.

Ключевые слова: образовательное учреждение, государственный финансовый контроль, внутренний аудит, госу-
дарственное финансовое управление, финансовые потоки, механизмы контроля, эффективность финансового 
контроля, формирование финансового механизма, государственная политика в сфере образования.

K I R I S H
Oxirgi yillarda mamlakatimiz davlat moliyasini boshqarish tizimining barcha bosqichlarida, xususan, davlat 

moliyaviy nazorati va ichki auditini amalga oshirishda keng ko‘lamli islohotlar amalga oshirilayotgan bo‘lsa-da, 
tizimda qator kamchiliklar mavjud. Bizga ma’lumki, hozirgi kunga qadar Davlat moliyaviy nazorati tizimi hamda 
uni ishlash prinsipi mustaqillik davridan avvalgi yllardagi davlat moliyaviy nazorat tizimidan keskin farq qil-
masdan kelmoqda. Chunki o‘sha davrda budjetdan ajratilgan mablag‘larni sarflanishida faqatgina qonun va 
qonun osti hujjatlar talablari to‘g‘ri bajarilishi, budjet mablag‘larini talon-taroj va o‘zlashtirishlarga yo‘l qo‘yil-
masligi tekshirishning asosiy maqsadi bo‘lgan bo‘lsa, hozirda ham moliyaviy nazoratni amalga oshirishda ushbu 
maqsadlarga ko‘proq urg‘u berilmoqda, ya’ni  barcha operatsiyalar amalga oshirilganidan so‘ng qonun hujjat-
lariga zid bo‘lmagan holda budjet mablag‘laridan oqilona foydalanilganligi, o‘zlashtirish, kamomad, rejadan 
ortiqcha xarajatlar amalga oshirilmaganligiga baho berish bilan cheklanib qolinmoqda.

Hozirgi sharoitda O‘zbekiston iqtisodiyoti moliyaviy, budjet va soliq intizomining pastligi tufayli katta zarar 
ko‘rmoqda. Budjet mablag‘lari va moddiy resurslardan boshqa maqsadlarda foydalanish O‘zbekiston Res-
publikasining har bir budjet tashkilotlarida va hududlarida amalda mavjudligini kuzatish mumkin. Natijador va 
samarali moliyaviy nazorat kuchli davlat mavjudligining asosiy sharti, davlat ravnaqi va barqarorligining muhim 
omilidir. Davlatning iqtisodiy sohadagi nazorat funksiyasi davlat va hududiy (munitsipal) darajada moliyaviy 
huquqbuzarliklarning oldini olish, aniqlash va ularga chek qo‘yish, shuningdek, budjet mablag‘laridan foyda-
lanish samaradorligini oshirish tizimini tashkil etishdan iborat. Davlatning davlat moliyaviy nazorati mexanizm-
larini takomillashtirish imkoniyatlari, eng avvalo, umumiy iqtisodiy vaziyat va iqtisodiyot oldida turgan vazifalar 
bilan belgilanadi.

Moliyaviy oqimlarni va davlat mulkini boshqarish samaradorligini ta’minlash uchun tegishli moliyaviy 
nazorat mexanizmlarini yaratish dolzarb bo‘lib qoladi.

M A V Z U G A  O I D  A D A B I Y O T L A R  S H A R H I
Xorijlik va Mustaqil Davlatlar Hamdo‘stligi davlatlarining yetakchi iqtisodchi olimlari tomonidan mavzuga 

oid ilmiy tadqiqotlar o‘tkazilgan va uning mohiyati haqida qimmatli fikrlar bildirilgan. Xususan, davlat moliyaviy 
nazorati mohiyati va vazifalarini tadqiqotchi L.N.Ovsyannikovning fikricha: “Davlat moliyaviy nazorati – dav-
latning moliyaviy manfaatlarini va fuqarolarning moliyaviy huquqlarini qonunlar, tashkiliy, boshqaruv, huquqni 
himoya qilish vositalari orqali amalga oshiriladigan tadbirdir” [1].

V.D.Larichev ta’kidlaydiki, davlat moliyaviy nazoratining maqsadi moddiy resurslardan foydalanish jaray-
onida ro‘y beradigan, ya’ni huquqiy talablarning buzilishi, budjet mablag‘larining noqonuniy sarflanishi bilan 
bog‘liq bo‘lgan qonunbuzarliklarni oldini olish, shuningdek, qonunbuzarliklarga sabab bo‘lgan shaxslardan dav-
latga yetkazilgan zararni undirish va ularga nisbatan qonuniy choralarni ko‘rish, shuningdek, kelajakda bunday 
qonunbuzarliklarga yo‘l qo‘ymaslikka qaratilgan chora tadbirlarni ishlab chiqishdan iboratdir [2].

Tadqiqotchi E.A.Voznesenskiy qayd etadiki, davlat moliya nazoratidan ko‘zlangan maqsad mikro va makro 
darajada moliyaviy xarajatlar haqida tezkor ma’lumotga ega bo‘lish, qonunbuzarliklarning oldini olish uchun 
mo‘ljallangan, moliyaviy resurslar boshqarilishini ta’minlaydigan qarorlar qabul qilib, yangi vazifalarni belgila-
shdan iboratdir [3].

Shunday qilib, davlat moliya nazorati organlari faoliyati aksariyat iqtisodchi olimlar tomonidan ijobiy baho-
langan. Ushbu fikrlarning davlat moliya nazoratining muayyan tomonlarini, elementlarini tadqiq qilgan bo‘lsa, 
ba’zi olimlar uning keng imkoniyatga egaligini e’tirof etadi. Iqtisodiy mavzuda nashr qilingan ilmiy adabiyotlarda 
hozirgacha, davlat moliya nazorati qaysi metodlardan foydalanib amalga oshirilishi haqida yagona fikr shakl-
lanmagan.

Davlat moliya nazorati vazifalari va mohiyati bo‘yicha yagona metodika mavjud bo‘lmaganligi uchun, iqti-
sodchi olimlar orasida turli munozarali fikrlar mavjud. Eng muhimi yagona ilmiy asosga ega bo‘lmagan yon-
dashuvlar amaliyotda ham uchraydi.

Mamlakatimizda davlat moliyaviy nazorati organlari faoliyatini yanada takomillashtirishga oid vazifalarni 
D.Pulatov umumlashtirishga harakat qilgan [4]. Tadqiqotchilar A.K.Ibragimov, R.M.Abdualimov ishlarida yangi 
taraqqiyot bosqichida davlat moliyaviy nazoratini yanada takomillashtirish muammolari tahlil qilingan. O‘zbekis-
tonda davlat moliyaviy nazoratini tashkil qilishning nazariy, metodologik asoslari, bozor iqtisodiyoti sharoitidagi 
tashkiliy va uslubiy jihatlari, uni takomillashtirish masalalari iqtisodchi olima M.Tulaxodjayeva dissertatsiyasida 
ham o‘rganilgan [5].

T A D Q I Q O T  M E T O D O L O G I YA S I
Maqolada ilmiy abstraksiyalash, qiyoslash usuli, ekspert baholash, monografik tadqiqotlar, sotsiologik 

kuzatishlar va ularning natijalarini tahlil qilish, dinamik tahlil va chiziqli bog‘lanishlar usullaridan foydalanilgan.

N A T I J A  V A  M U H O K A M A
Davlat sektori har doim quyidagi xususiyatlar bilan ajralib turadi:

● rejaga muvofiq mablag‘lardan maqsadli foydalanishning ustuvorligi;

● funksional va batafsil iqtisodiy tasnifning ustuvorligi;

● xarajat ehtiyojlaridan kelib chiqqan holda rejalashtirish;

● qarorlar qabul qilishda markazlashuvning yuqori darajasi;

● faoliyati ustidan tashqi nazoratning ustuvorligi.

Cheklangan resurslardan foydalanishning eng samarali usullarini aniqlash, qabul qilingan qarorlarning 
samarali bajarilishini, faoliyat va ularning natijalari uchun javobgarlik va javobgarlikni ta’minlash moliyaviy 
nazorat e’tiborini davlat (shahar) muassasalarida sodir bo‘ladigan ichki jarayonlarga qaratishga olib keladi. Shu 
munosabat bilan davlat moliyasini boshqarishni takomillashtirishning asosi va omili sifatida budjet muassasal-
arida ichki moliyaviy nazoratni rivojlantirish alohida ahamiyat kasb etadi.

Shunday qilib, oliy ta’lim muassasalarida xarajatlarni moliyaviy nazorat etish samaradorligi tahlil etishning 
dolzarbligi va uning asosiy yo‘nalishlarini tanlash quyidagilar bilan belgilanadi:

1. Budjet muassasalarining moliyaviy nazoratini amalga oshirish uchun iqtisodiyotdagi global o‘zgarishlar 
va davlat boshqaruvi tizimini isloh qilish munosabati bilan yangicha yondashuvlar va ish turlarini ishlab 
chiqish zarur.

2. Budjet muassasalarida amaliy nazorat tizimini tashkil etish va qo‘llash bo‘yicha takliflar, shuningdek, 
budjet va budjetdan tashqari mablag‘lar sarflanishi ustidan nazorat faoliyati samaradorligini oshirish 
bo‘yicha tavsiyalar ishlab chiqish zarur.

Tadqiqot ishi muammosining rivojlanish darajasi davlat moliyaviy nazorati bilan bog‘liq bo‘lib, shuni ta’kid-
lash kerakki, budjet muassasalarida ichki moliyaviy nazoratni takomillashtirish masalalari faqat bilvosita va 
qisman ko‘rib chiqilgan. Budjet muassasalarida ichki moliyaviy nazoratni tashkil etish va metodologiyasi, 
nazorat faoliyati samaradorligini oshirish yo‘llari bilan bog‘liq muammolarning aksariyati ilmiy izlanishlarga 
muhtoj. Davlat moliyaviy nazorati organlarining shakllanishi va faoliyati bilan bog‘liq ayrim masalalar bo‘yicha 
xorijiy olimlar tomonidan taklif qilingan yechimlar siyosiy haqiqatga mos kelishi kerak va bu O‘zbekistonda sodir 
bo‘layotgan o‘zgarishlar sharoitida juda qiyin.

Moliyaviy nazorat tizimida davlat moliyaviy nazorati alohida o‘rin tutadi. Bu davlat moliyaviy nazorati tizimini 
rivojlantirish va takomillashtirish muammolarini o‘rganishga e’tiborni kuchaytiradi.

Budjet kodeksida ichki audit vazifalari, funksiyalari, bo‘ysunish darajasi, hisobdorligi va boshqa huquqiy 
ahamiyatlari belgilab berilmagan. Bir so‘z bilan aytganda, shu kunga qadar Davlat moliyaviy nazorati va ichki 
auditida yagona siyosat yuritish, moliyaviy nazorat organlarini uslubiy ta’minlash, faoliyatini muvofiqlashtirish 
uchun mas’ul organ belgilanmagan. Hozirgi vaqtda amalda bo‘lgan davlat moliyaviy nazorati tizimi to‘liq salox-
iyatda natijasini bergani yo‘q.

Tahlil natijalaridan ko‘rish mumkinki, budjet qonunchiligini buzilishi holatlari-yildan-yilga ortib bormoqda. 
Ortib borishiga esa bir nechta omillar ta’sir qilishi mumkin: tekshirishlar soni ko‘payganligi, budjet xarajatlari 
oshganligi, davlat moliyaviy nazorati xodimlar soni ko‘payganligi, ularni malaka ko‘nikmalari oshganligi va bosh-
qalar. Ammo, bizning nazarimizda bu omillar yuqoridagi ko‘rsatkichlarni ortishiga bu darajada ta’sir qilmaydi. 
Bizning fikrimizcha bunga asosiy sabablardan biri moliyaviy operatsiyalarda IT texnologiyalarni yetarli tatbiq 
qilinmaganligi, kadrlarning malakasini oshirish yuzasidan maxsus o‘quv seminarlar tashkil qilinmaganligi, har 
bir nazoratchi nazorat obyektida o‘zi malakasi yetganicha moliyaviy nazorat tadbirini amalga oshirayotganligi, 
moliyaviy nazorat tadbiri davrida daromadlar va xarajatlar nazorati to‘liq qamrab olinmasligi, hududiy davlat 
moliyaviy nazorati boshqarmalarida mutaxassislarni oylik maoshi kamligi, ular faoliyati mahalliy hokimiyat 
organlari nazoratidaligi, to‘liq mustaqil emasliklari va boshqalar.

Shu bilan birga, oliy ta’lim muassasalarini o‘zgartirish jarayoni bilan bog‘liq holda oliy ta’limning moliyaviy 
mexanizmini shakllantirish xususiyatlarini va uning asosiy tarkibiy qismlarini har tomonlama o‘rganish zarurati 
tug‘iladi (1-rasm).

Bugungi kunda ta’limning me’yoriy-huquqiy asoslari allaqachon shakllantirilgan, oliy ta’lim muassasala-
rining avtonomligi oshirilgan, yangi ta’lim standartlari joriy etilgan. Shu bilan birga, oliy ta’lim muassasalarini 
boshqarish va moliyaviy ta’minlash, moliyalashtirishning budjet va nobudjet manbalarini maqbul uyg‘unlasht-
irish, ulardan foydalanishning samarali modelini ishlab chiqish muammolari mavjud. Bu borada oliy ta’lim 
muassasalari tomonidan moliyaviy resurslarni shakllantirish va ulardan samarali foydalanish muammolarini 
o‘rganish, ayniqsa, dolzarbdir.

Oliy ta’lim muassasalarining barqaror faoliyat yuritishi va rivojlanishi, yuqori malakali mutaxassislar tayyor-
lash sifatining oshishi bevosita yetarli moliyaviy resurslarga bog‘liqligini isbotlashning hojati yo‘q. Shuning 
uchun ham, oliy ta’lim muassasalarini boshqarish tizimida moliyaviy mexanizm muhim o‘rin tutadi.

Biz oliy ta’limning moliyaviy mexanizmi umumiy moliyaviy mexanizmning bir qismi sifatida oliy ta’lim sohasi-
dagi davlat siyosatini amalga oshirishning elementi deb hisoblaymiz.

Zamonaviy sharoitda oliy ta’limning moliyaviy mexanizmining muhim xususiyati oliy ta’lim va davlatning 
o‘zaro ta’siri muammosidir. Davlat va oliy ta’lim muassasalari o‘rtasida rivojlanadigan iqtisodiy munosabatlar 
mulkchilik, boshqaruv, oliy ta’lim muassasalarining avtonomiya darajasi, moliyalashtirish mexanizmi va bosh-
qalar bilan bog‘liq munosabatlarning ma’lum bir majmuasini o‘z ichiga oladi. Binobarin, bunday mexanizmning 
samarali faoliyat ko‘rsatishi uchun oliy ta’limni rivojlantirishning davlat dasturi (strategiyasi) ishlab chiqilishi 
kerak, unda oliy ta’lim muassasalarini moliyalashtirishda strategik ustuvor yo‘nalishlar nazarda tutiladi.

1-rasm: Oliy ta’limning moliyaviy mexanizmi sxemasi1

Bizning fikrimizcha, oliy ta’lim sohasidagi davlat siyosati quyidagilardan iborat bo‘lishi kerak:
● oliy ta’lim muassasalarini davlat budjeti mablag‘lari hisobidan ta’minlash tamoyilidan amalda mumkin 

bo‘lgan miqdorlarda davlat tomonidan qo‘llab-quvvatlashga o‘tish, kadrlar tayyorlash bo‘yicha, lekin 
ularning sonini cheklamagan holda davlat buyurtmalari tizimini ishlab chiqish;

● oliy ta’lim muassasalarining, birinchi navbatda, moliya sohasida mustaqilligini takomillashtirish va 
chuqurlashtirish;

● qator ilmiy-tadqiqot muassasalarini yetakchi oliy ta’lim muassasalariga o‘tkazishni amalga oshirish.  
Bu o‘quv, ilmiy, shuningdek, oliy o‘quv yurtidan keyingi ta’lim jarayonining moddiy-texnik bazasini yax-
shilash, professor-o‘qituvchilar tarkibi darajasini oshirish, oliy ta’limning moddiy, moliyaviy va kadrlar 
resurslaridan samaraliroq foydalanish imkonini beradi;

● resurslarni, shu jumladan, budjet mablag‘larini boshqarishda, daromad keltiruvchi faoliyatning turli 
tarafl arini amalga oshirishda moliyaviy mustaqillikni kengaytirish;

● budjet mablag‘larining sarflanishi oliy ta’lim muassasalari tomonidan budjet tasnifi moddalariga muvofiq 
o‘quv jarayoni ehtiyojlaridan tashqari mustaqil ravishda amalga oshirilishi kerak. Budjet tasnifining 
barcha bandlari bo‘yicha ta’lim organlariga budjet mablag‘larining sarflanishi to‘g‘risidagi hisobot taqdim 
etilishi kerak. Bu ta’lim statistikasining moliyaviy qismi uchun asos bo‘lishi mumkin.

Taklif etilayotgan chora-tadbirlarning amalga oshirilishi tashabbuskorlikni rivojlantirish va oliy ta’lim muas-
sasalarining mustaqilligini, iqtisodiy mustaqilligini kengaytirishga xizmat qilishi kerak.

Oliy ta’limning moliyaviy mexanizmini takomillashtirishda budjetdan tashqari manbalar, jumladan, ta’lim 
xizmatlarini ko‘rsatish uchun mo‘ljallangan mablag‘lar, xo‘jalik shartnomalari mavzularini amalga oshirishdan 
tushadigan mablag‘lar, homiylik mablag‘lari va boshqalar rolini faollashtirish muhim ahamiyatga ega.

Davlat bunday manbalarni quyidagi yo‘llar bilan rag‘batlantirishi kerak:
● korxonalar va tashkilotlarga mahsulot, bajarilgan ishlar va ko‘rsatilgan xizmatlarni sotishdan tushgan 

tushumning ma’lum foizida ushbu mablag‘lardan yoshlarning akkreditatsiyadan o‘tgan oliy ta’lim muas-
sasalarida o‘qishi uchun haq to‘lash maqsadida soliq imtiyozlari berish;

● oliy ta’limni kreditlash va sug‘urtalash mexanizmini takomillashtirish;

1 Muallif tomonidan ishlab chiqilgan.

● birinchi navbatda universitet fanlari sohasida homiylik va homiylikni rivojlantirishni rag‘batlantirish;
● o‘qituvchilar va talabalar uchun grantlar shaklida xorijiy investorlarning mablag‘larini jalb etishga 

ko‘maklashish;
● oliy ta’lim muassasalariga ko‘rsatayotgan ta’lim xizmatlarini (mahsulotlarni) sotishdan olingan daro-

madlar bo‘yicha soliq imtiyozlari berish, shu jumladan, mulkni ijaraga berish va boshqalar.
Oliy ta’lim muassasalari faoliyatining moliyaviy mexanizmini takomillashtirishning yana bir yo‘li – oliy ta’lim 

muassasalarini ilmiy-tadqiqot markazlariga aylantirish orqali milliy innovatsion tizimni shakllantirishda ularning 
ishtirokini rag‘batlantirishdir.

Bizning fikrimizcha, oliy ta’lim muassasalarining innovatsion faoliyatidan (o‘z ilmiy tadqiqotlarini, shu jum-
ladan, xorijda amalga oshirishdan) olingan daromadlar oliy ta’lim muassasalari uchun muhim qo‘shimcha moli-
yaviy manbaga aylanishi mumkin. Bu, birinchi navbatda, boshqa tarmoqlar bilan o‘zaro aloqada bo‘lish uchun 
barcha imkoniyatlarga ega bo‘lgan, fundamental tadqiqotlarni tarmoqqa yo‘naltirilgan (idoraviy ilmiy-tadqiqot 
muassasalari bilan hamkorlikda) va o‘zini-o‘zi ta’minlovchi (xo‘jalik yurituvchi subeektlar buyurtmasi bo‘yicha) 
ilmiy tadqiqotlar bilan birlashtirgan klassik universitetlarga taalluqlidir.

Yuqoridagilardan kelib chiqib, hozirda davlat moliyaviy nazorati tizimidagi aniq muammolar mavjudligi 
hamda ularni zamon talabiga mos ravishda bosqichma-bosqich takomillashtirish talab etilmoqda. Ushbu mua-
mmolar esa quyidagilar:

■ Hisob palatasi, davlat moliyaviy nazorati departamenti, ichki audit va moliyaviy nazorat xizmatlari vazi-
falari va javobgarlik chegaralari, o‘zaro ma’lumotlar almashinishi, huquq tartibot idoralari bilan hamkor-
liklari, huquqlari, moliyaviy nazorat tadbirlarini o‘tkazishda bir birlarini takrorlanmaslik chegarali qonun 
hujjati bilan to‘liq belgilanmagan;

■ Ichki audit tizimi huquqiy mavqeyi, vazifalari, funsiyalari Budjet kodeksida o‘z aksini topmagan;
■ yagona siyosat yuritish, moliyaviy nazorat organlarini uslubiy ta’minlash, faoliyatini muvofiqlashtirish 

uchun mas’ul organ belgilanmagan;
■ Hisob palatasi xodimlarining mehnat faoliyatini mustaqilligi qonun bilan ta’minlanmagan;
■ Tizimli kadrlarni malakasini oshirish va qayta tayyorlash instituti mavjud emas;
■ Oliy ta’lim muassasalarida, tizimda ish faoliyatini boshlagan xodimlarga o‘zbek tilida nashr etilgan davlat 

moliyaviy nazoratidan nazariy va amaliy bilim olishlari uchun o‘quv qo‘llanmalar yetarli emas;
■ Moliya vazirligining Davlat moliyaviy nazorati departamenti huquqiy maqomi teng bo‘lgan ikkinchi bir 

vazirlikda moliyaviy nazorat tadbirini amalga oshirish amaliyoti zamonaviy moliyaviy nazorat amaliy-
otida mavjud bo‘lmagan. Shu sababli ham, Davlat moliyaviy nazorati inspeksiyasi Bosh prokuratura 
huzuridagi Iqtisodiy jinoyatlarga qarshi kurashish departamentiga o‘tkazilishi belgilanmoqda. Depar-
tament va Hisob palatasi birgalikda ishlab, yashirin iqtisodiyotni jilovlash va budjet mablag‘larini to‘g‘ri 
sarflanishi uchun javobgar bo‘ladi.

Budjet tizimida davlat moliyaviy nazoratini shunday tashkil etish lozimki, budjet mablag‘lari hisobidan 
amalga oshirilayotgan noqonuniy harakatlarga texnik jihatdan yo‘l qo‘ymaslik yoki bunday xarajatlar amalga 
oshirilganda xavf tahlili orqali real vaqt rejimda oshkor bo‘lishi lozim. Va albatta, aybdorlarga nisbatan doimo 
qonuniy chora ko‘rilishi lozim.

Shu munosabat bilan 2021-yil 27-avgustda “Davlat moliyaviy nazorati tizimini yanada takomillashtirish 
chora-tadbirlari to‘g‘risida” O‘zbekiston Respublikasi Prezidentining PF-6300-son Farmoni qabul qilingan edi. 
Davlat moliyaviy resurslarini samarali boshqarish hamda budjet mablag‘laridan maqsadli va oqilona foydala-
nish ustidan davlat moliyaviy nazorati tizimini takomillashtirish maqsadida O‘zbekiston Respublikasining Hisob 
palatasi tomonidan amalga oshiriladigan nazorat shakllari va turlariga qo‘shimcha quyidagilar amaliyotga joriy 
etildi:

● buxgalteriya (budjet) hisobi yuritilishini, moliyaviy hisobotlarning haqqoniyligini, moliyaviy resurslardan 
maqsadli va qonuniy foydalanilganligini hamda daromadlarning to‘liqligini, shuningdek, moliyaviy ope-
ratsiyalarning qonuniyligini baholashni nazarda tutuvchi moliyaviy audit;

● konsolidatsiyalashgan va jalb qilingan budjet mablag‘laridan foydalanishda, davlat xaridlarini amalga 
oshirishda, shuningdek, daromadlarning to‘liqligini ta’minlash va biznes jarayonlarida normativ-huquqiy 
hujjatlar talablariga rioya qilinganligini va ularning davlat dasturlariga muvofiqligini tekshirish va baho-
lashni nazarda tutuvchi muvofiqlik auditi;

● nazorat obyektida xarajatlar, subsidiyalar, imtiyozlar va preferensiyalarning samaradorligi va natijador-
ligini, ajratilgan mablag‘lardan foydalanishning tejamkorligini, belgilangan maqsadli ko‘rsatkichlarning 
bajarilishini, konsolidatsiyalashgan budjet va jalb qilingan mablag‘lar hisobidan amalga oshirilayotgan 
loyihalarning maqsadga muvofiqligi va natijadorligini, shuningdek, davlat va hududiy dasturlarning moli-
yalashtirish manbalari bilan ta’minlanganligini baholash va tahlil qilishni nazarda tutuvchi samaradorlik 
auditi.

Shu bilan birga, yuqoridagilardan kelib chiqib, Bosh prokuratura huzuridagi Iqtisodiy jinoyatlarga qarshi 
kurashish departamenti vakolatiga o‘tkazilayotgan Davlat moliyaviy nazoratini samarali va keng qamrovli 
tashkil etish, moliyaviy operatsiyalarda inson faktorini kamaytirish, tizimli yo‘l qo‘yilayotgan moliyaviy xato-kam-
chiliklarni oldini olish maqsadida quyidagilarni joriy etish maqsadga muvofiq deb o‘ylaymiz.

1. “Davlat moliyaviy nazorati va auditi to‘g‘risida” Qonun qabul qilish, Qonunda davlat nazorat organlari va 
ichki audit xizmatlarining vazifalarini aniq belgilash;

2. Hisob palatasi tizimida Bosh prokuratura huzuridagi Iqtisodiy jinoyatlarga qarshi kurashish departa-
menti vakolatiga o‘tkazilayotgan Davlat moliyaviy nazorati tizimidagi xodimlarni malakasini oshirish va 
qayta tayyorlash institutini tashkil etish;

3. Oliy ta’lim muassalari hamda tizimda ish faoliyatini boshlagan xodimlarga nazariy va amaliy o‘quv 
qo‘llanmalarni ishlab chiqish;

4. Hisob palatasi xodimlari mehnat faoliyatini mustaqilligini qonuniy ta’minlash;
5. Barcha budjet hisobi moliyaviy operatsiyalari informatsion texnologiyalar, maxsus avtomatlashtirilgan 

dasturlar orqali elektron tarzda amalga oshirilishini inobatga olgan holda, davlat budjeti mablag‘larini 
hisob kitobi bilan bog‘liq dasturiy majmualarni nazorat qilish auditi sho‘basini tashkil etish.

Ushbu sho‘ba xodimlariga yuklatiladigan aniq vazifalar quyidagilardan iborat bo‘lishi lozim:
■ Davlat moliyaviy nazorati yakuni bilan mavjud avtomatlashtirilgan dasturiy majmualarda tizimli aniqla-

nayotgan xato va kamchiliklarni aniqlash va bartaraf etish;
■ Inson faktori bilan yo‘l qo‘yilayotgan moliyaviy xato kamchiliklarni tizimli aniqlash hamda avtomat-

lashtirilgan dasturlar bilan to‘liq qamrab olishni tashkillashtirish;
■ Vazirliklar, idoralar va boshqa yuridik shaxslar nazoratida mavjud bo‘lgan avtomatlashtirilgan das-

turlarning elektron bazalaridan foydalangan holda, budjet mablag‘lari sarflanishi jarayonida moliyaviy 
xavflarni baholovchi hamda xabar berib boradigan tizimni yaratish, doimiy nazorat qilib borish va bosh-
qalar.

X U L O S A
Yuqorida shakllantirilgan fikr va mulohazalar asosida ta’lim muassasalarida xarajatlarni moliyaviy nazorat 

etishning samaradorligi tahlili bo‘yicha quyidagi ilmiy-nazariy xulosa va tavsiyalar shakllantirildi hamda tizimni 
takomillashtirish uchun berilayotgan takliflar amalga oshgan taqdirda quyidagi ijobiy natijalarga erishilishi 
mumkin bo‘ladi.

1. O‘zbekiston Respublikasining “Davlat moliyaviy nazorati va auditi to‘g‘risida”gi Qonuni qabul qilinishi 
orqali davlat moliyaviy nazorat organlari va ichki audit xizmatlarining vazifalari aniq belgilanadi;

2. Barcha moliyaviy nazorat organlari uchun yagona ma’lumotlar bazasi yaratilib, kameral nazorat, risk-
tahlil asosida keng qamrovli nazorat tizimi tashkillashtiriladi;

3. Davlat moliyaviy nazorati xodimlarini malaka oshirish va qayta tayyorlash tizimi yaratilib, xodimlarning 
saviyasi va amaliy ko‘nikmalari oshiriladi, tizim uchun yaratilgan o‘quv qo‘llanmalar ish faoliyatini sama-
rasini oshiradi.

4. Tekshirishlarni takrorlanishi oldi olinadi, korrupsiya holatlari kamayadi, budjet tashkilotlarining budjet 
intizomiga qat’iy rioya etilishi ta’minlanadi.

